
   Динозавр çури вăрманти чĕр чунсене шырама пуçларĕ. Шырасан-шырасан, ывăнса çитрĕ те пĕр тĕмеске çине канма ларчĕ. Çак самантра тĕмескерен пĕр пысăк чĕр чун уйрăлчĕ те тарма хатĕрленчĕ. Пиневер ăна ярса илчĕ. «Эсĕ кам?» — ыйтрĕ вăл. «Упа çури», — хăранипе аран-аран илтĕнчĕ сасă. «Манран ан хăра, эпĕ ырă динозавр, сирĕнпе туслашас тесе килтĕм те, эсир вара тарса, хăраса çӳретĕр. Ăçта санăн ытти тусусем? Манăн вĕсемпе те паллашса туслашас килет», — ыйтрĕ Пиневер. Упа çури ытти тантăшĕсене шырама, чĕнме тытăнчĕ. Анчах пĕри те тухасшăн мар. Пĕччен юлнă Пиневер те, ахаль тăрса ывăннăскер, чĕр чунсене шырама пуçăнчĕ. Шырасан-шырасан вĕсем çĕрнĕ юман хăвăлĕнче — пакшана, тунката çумĕнчи шăтăкра — чĕрĕпе, тĕм айĕнче — кашкăра, çулçăсем хушшинче тилле тупрĕç. Пытанмалла выляни Пиневере килĕше пуçларĕ. «Атя, çĕнĕрен выляма пуçлар-и, мана ку вăйă килĕшет». Пурте унăн сĕнĕвĕпе килĕшрĕç. Вара йăлăхиччен пĕр-пĕринпе шырамалла вылярĕç. Ун хыççăн Пиневер çĕнĕ юлташĕсене хăй пĕлекен юрăсене юрласа кăтартрĕ, хăшĕ-пĕрисене вĕрентрĕ те. Кун каç еннелле сулăнма пуçласан, Пиневер киле кайма пуçтарăнчĕ. Çĕнĕ тусĕсем кулянма пуçларĕç. «Эпир ыран та тĕл пулăпăр, халĕ вара мана анне кĕтет. Кăмăлăрсем пулсан, мана ăсатса яма та пултаратăр», — терĕ пуçĕсене усма тытăннă чĕр чунсене. Çакна илтсен пурте савăнса кайрĕç, Пиневере ăсатма пыма пулчĕç. Çĕнĕ туссем алла-аллăн тытăнчĕç те юрă юрласа динозаврсен килне утрĕç.

  